
   Кăвак хуппи... Ăнкарайми илем-мĕн,

Хĕл варринчех çиçет кăвак хĕлхеммĕн.

Йăл! çакăнать те йывăç туратне,

Куратăн çут çанталăк хăватне.



Пăшăлтататăн эсĕ, тем каласшăн,

Кăвак хуппи! Ăшу вăркать ачашшăн.

Çапла пулать вăл сăвă çырнă май;

Пур шухăшу ансат, сăмах — нумай.



Васкан вара, чун тухасла ыратăн,

Сăмах нумай, чăн сăмахна шыратăн.

Çыратăн — каласси чĕлхе çинче,

Хăй евĕрлĕ кашни, хитре ĕнчех.



...Кăвак хуппи! Каллех пăшăлтататăн,

Каллех васкавлăн йĕркене тăсатăн.

Чуна уçать ăнкарайми илем —

Ак хупăнать... сӳнет... Ăнлан, этем.

  